
त्कर्मों केलीं नाहींत, त्यास वृद्धपणा आल्यावर यमयातना मनांत येऊन त्याचें अंतःकरण फार अस्वस्थ होतें. अंतकाळ संनिध येऊन आपणाजवळ पुण्यसंचय मुळींच नाहीं, हें मनांत येऊन त्यास फार दु:ख होतें, हे सर्व व्यर्थ कालक्षेपाचे परिणाम होत. एक काळाची व्यवस्था नसल्यामुळे सर्व गोष्टींची अव्यवस्था होते. योग्य काळीं न केल्यामुळे कोणतीच गोष्ट धड होत नाहीं. जो व्यर्थ कालक्षेप करीत नाहीं, तो सर्व संकटांतून मुक्त होतो. कालरूप भांडवलाच्या व्यवस्थेपासून त्यास पुष्कळ नफा होतो. थोड्या आयुष्यांत तो पुष्कळ दिवस वांचण्याचा उपयोग करून घेतो. तो स्वतः इहपरलोक साधून इतरांचेंहि कल्याण करतो. भूतकाळ चांगला घालविल्यानें वर्तमानकाळी आनंदित असून भविष्यकाळाविषयीं निःकाळजी असतो. काळ इतका त्वरित आहे, तरी तो त्यास आपल्या स्वाधीन ठेवितो. कांहीं तरी तिचें स्मारक कृत्य केल्याशिवाय तो एका घडीसहि जाऊ देत नाहीं.



संतोष.




संतोपमूलं हि सुखं दुःखमूलं विपर्ययः ॥ - मनु.



 संतोष हा एका प्रकारचा कल्पवृक्ष होय. कल्पवृक्षाप्रमाणें हा पाहिजे ती वस्तू देत नाहीं; तथापि इष्ट वस्तू प्राप्त झाली असतां जसें समाधान होतें, तसें याच्या योगानें मन निरिच्छ असल्या- मुळे मनुष्यास प्राप्त होतें. संतोषानें इच्छिलेलें कार्य सिद्धीस जा- तेंच असा नियम नाहीं; तथापि कार्यहानि झाली असतां असं- तोषी मनुष्यास जसे दुःख होतें, तसें संतुष्टास होत नाहीं. संतो- घाच्या योगानें मन स्वस्थ असतें. संतोषी मनुष्य मनांत कुरकुर करून उगाच ईश्वरास दोष देत नाहीं. मला कोणत्या स्थितीत ठेवावें हें मजपेक्षां ईश्वरास अधिक समजतें, असें मानून तो सुखी असतो. संतोषी मनुष्य भलतीच महत्त्वाकांक्षा धरीत नाहीं. त्यास सदाचरणाचा मार्ग सोडण्याचा प्र


संग कधीं येत नाहीं.

